
NAQQIUT 

Akissut 15. november 2024-meersoq taarserpaa.  

(Allannguutissatut siunnersuutitaa erseqqissaavigineqarpoq) 

 

 

Naartunermi, erninermi meeravissiartaarnermilu sulinngiffeqartarneq pillugu 

anaanaasut tamarmik sapaatip akunneranut akunnernik 40-nik erninerminnik, sapaatit 

akunnerini 19-ini, siornatigut suliffigisimasaq apeqqutaatinnagu ullormusiaqarnissaasa 

pisinnaatitaaffigilernissaannut, Inatsisartut inatsisaasa allanngortinnissaanut  

Naalakkersuisut peqquneqarnissaannik Inatsisartut aalajangiiffigisassaattut siunnersuut 

(Inatsisartunut ilaasortaq, Jens Napaattooq, Naleraq) 

 

 

Akissuteqaat 

(Isumaginninnermut, Ilaqutariinnut, Suliffeqarnermut Nunamullu Namminermut 

Naalakkersuisoq) 

 

Siullermeerinninneq 

 

Naalakkersuisut Inatsisartunut ilaasortaq, Jens Napaattooq, Naleraq, siunnersuummut 

attuumassuteqartumut qujassuteqarput. 

 

Naalakkersuisut Naleqqap isumaannut isumaqataapput. Meeqqap pisariaqartitai inuunermilu 

pitsaanerpaamik aallartinnissaa qulakkiissavarput. Piffissaq ernereernerup kingorna meeqqap 

pisariaqartitaanut qulakkeerinninnissaq pingaaruteqarpoq, aamma Naalakkersuisut 

isumaqarput, ernereernermi sulinngiffeqarneq meeqqap inuuneranut pingaaruteqarluinnartoq, 

tamatuma meeqqap sapinngisamik asanneqarnissaanik isumassorneqarnnissaanillu kiisalu 

angajoqqaat angajoqqaanngornerminni pitsaanerpaamik aallartinnissaannik qulakkeerisussaq. 

 

Naalakkersuisut inuiaqatigiinni naligiinnissaq pillugu siunnerfilimmik suliniarput, aamma 

angajoqqaat marluullutik ernereernermi sulinngiffeqarnermut ilaanissaanut pitsaasumik 

periarfissiinissaq kissaatigalugu.  

 

Ernereernermi ullormusiat naatsorsornerinut maannakkut ilusiliineq isertitanik 

taartisiaqartitsinermik tunngaveqarpoq. Naalakkersuisut isumaqarput tamanna ilusiliineq 

naapertuilluarnerusoq, ilaatigut anaanat angerlarsimaannartut ernereernermi 

ullormusiaqarnikkut isertitanik annaasaqannginnissaannik qulakkeerisoq.  

 

Siunnersuutip matuma anaanaasut angerlarsimaannartut, aalisartunik, piniartunik 

savaatilinnillu inooqateqartut, kiisalu anaanaasut kisermaat isumagineqarnissaat ukkatarivai.  

  

 

Naalakkersuisut isumaqarput siunnersuummi siunertaq soqutiginartuusoq aamma 

Naalakkersuisut angajoqqaat ernereernermi sulinngiffeqarnissaannut atugassarititat 

pitsanngorsaaviginissaannut ilanngullugu kissaateqarlutik.  

 

Tamanna tunngavigalugu Naalakkersuisut allannguutissamik siunnersuummik 

saqqummiussipput: 

“Naalakkersuisut peqquneqassasut kattuffiit, susassaqartullu akuutillugit Inatsimmik 

siunnersuummik UPA2027-mi saqqummiussissasut anaanaasut, aalisartunik, piniartunik 

savaatilinnillu inooqateqartut erninermi sulinngiffeqarnissaannut 

periarfissaqalersillugit” 

 

Naalakkersuisut oqallilluartoqarnissaanik kissaassipput. 


